
Tabiiy resurslardan oqilona foydalanish va atrof-muhitni muhofaza qilish- bu 

tabiatga faol ta’sir ko‘rsatish bilan birga keladigan ilmiy-texnikaviy taraqqiyotning 

rivojlanishi davrida zamonaviy jamiyatning eng muhim muammolaridan biridir.

 Qolaversa, mamlakatimizda barqaror iqtisodiy taraqqiyotni ta’minlash, 

cheklangan, takror ishlab  chiqarilmaydigan  iqtisodiy resurslardan oqilona 

foydalanish va shu bilan birga, energiya samaradorligini oshirishda “yashil 

iqtisodiyot”ning  rivojlanishi yetakchi  o‘rin  egallaydi.  Asosan,  2019-2030  yillarda 

O‘zbekiston Respublikasining “yashil iqtisodiyot”ga o‘tish strategiyasida 

mamlakatimizni uzoq muddatli istiqbolda jahondagi taraqqiy etgan mamlakatlar 

qatoriga kirishining ustuvor yo‘nalishi sifatida cheklangan, takror ishlab 

chiqarilmaydigan iqtisodiy resurslar sharoitida iqtisodiyotning energiya 

samaradorligini oshirish va tabiiy resurslardan oqilona foydalanish vazifalarini hal 

etish ko‘zda tutilgan. Ushbu strategik maqsadga erishish uchun amaliyotga 

qo‘llanilayotgan  texnologiyalarni   modernizatsiyalash  va  moliyaviy  mexanizmlarini 

takomillashtirish  yalpi ichki  mahsulot birligiga sarflanayotgan  issiqxona   gazlarining 

solishtirma chiqindilarini 2030 yilda 2010 yilga nisbatan 10 foizga kamaytirish, aholi 

va iqtisodiyot tarmoqlarini yuz foiz zamonaviy, arzon va ishonchli elektr ta’minotidan 

foydalanishga o‘tkazish, ekologik jihatdan yaxshilangan motorli yoqilg‘i va avtomobil 

ishlab chiqarishga o‘tish, elektr transportini jadal sur’atlarda rivojlantirish vazifalarini 

hal etish lozimdir. Tabiiy resurslardan oqilona va samarali foydalanilmaslik natijasida 

kelib chiquvchi salbiy oqibatlarni bartaraf etish maqsadida rivojlanayotgan 

mamlakatlar o‘z ekologik tizimini, biologik xilma-xilligi va iqlimini yaxshilash uchun 

har yili 70-100 mlrd. dollardan kam bo‘lmagan miqdorda investitsiya kiritishlari 

zarurligini taqozo etadi.. Rivojlanayotgan mamlakatlarning investitsion salohiyati past 

ekanligini  e’tiborga  olgan  holda  jalb  qilinayotgan  xorijiy investitsiyalar ushbu 

mintaqalar uchun strategik muhim bo‘lgan er osti boyliklarini ishlab chiqarish va qayta 

ishlash sohalariga yo‘naltirilmoqda. Tadqiqotlarning ko‘rsatishicha, ayrim 

rivojlanayotgan mamlakatlarning milliy qonunchiligi xo‘jalik sub’ektlarining ekologik 

yoki ijtimoiy javobgarligini ta’minlamaydi. Tabiiy resurslarni ekspluatatsiya qilishdagi 

ushbu agressiv yondashuv jahon sivilizatsiya uchun jiddiy yo‘qotishlarga olib kelishi 

mumkin. Mavjud sharoitda iqtisodiyot va ijtimoiy sohani tiklanadigan energiya 

resurslaridan foydalanishga o‘tkazish mazkur muammoni hal etishning optimal echimi 

hisoblanadi. Jahon mamlakatlarida qayta tiklanuvchi energetika sektoridan 

foydalanish borasida etarli salohiyat mavjud. IRENA  ma’lumotlariga ko‘ra, Kanada va 

AQSH tiklanadigan energiya resurslaridan mos ravishda 96 636 va 214 766 MVt 

energiya ishlab chiqaruvchi quvvatlar yaratdi. Rossiya o‘zining jiddiy salohiyati va 

rang-barang iqlimi bilan tiklanadigan energiya resurslaridan yiliga 51 747 MVt 

energiya ishlab chiqarish quvvatlarini yarata oldi. Braziliya va Xitoy qayta tiklanuvchi 

energiya resurslaridan mutanosib ravishda yiliga 122 951 va 545 206 MVt energiya 

ishlab chiqaruvchi quvvatlarini ishga tushirdi. 

SHu bilan birga, Insonning xo‘jalik faoliyati natijasida dunyoda yirik ekologik 

muammolar kelib chiqmoqda.  Dunyo bo‘yicha XX asrning 50-yillaridan boshlab, 

energiya ishlab chiqarishning keskin ortishi munosabati bilan atmosferaga katta 

miqdorda chiqindilar chiqarila boshlandi. Atmosferaga chiqariladigan chiqindilar 

miqdori yiliga   5 mlrd.  tonnani tashkil qildi. Bu miqdor yil sayin orta boshladi. Bu esa 

Erdagi o‘rtacha harorat 1890-yildagi 14,5°C dan 1980-yilda 15,2°C ga, ya’ni 0,7 

darajaga ortishiga olib keldi. Mazkur ko‘rsatkich yil sayin ortib borish xususiyatiga ega. 

Bu esa «issiqxona samarasi»ning  yuzaga  kelishiga sabab bo‘lmoqda. Olimlarning 

fikricha, «issiqxona samarasi»ni vujudga keltiruvchi gazlarning hozirgi ortish sur’ati 

saqlanib qolsa, har 10 yilda harorat 0,2—0,5 darajaga ortib boradi. YUqoridagi 

ma’lumotlar esa, tabiatga,  juda katta zarar keltirishi muqarraligidan dalolat beradi. 

Asosan,  tabiiy resurslardan  oqilona foydalanishni boshqarish yuqoridagi tabiatga 

keltiruvchi zararlarni oldini olishga qaratiladi.  

          Tabiiy  resurslardan  oqilona  foydalanishni  boshqarish- bu  insoniyat  ijtimoiy-

iqtisodiy  jihatdan  tayyor  bo‘lmagan tabiiy resurs potensialidagi keskin o‘zgarishlarga 

olib kelmaydigan va tabiiy muhitda inson salomatligiga zarar etkazadigan yoki uning 

hayotiga tahdid soladigan chuqur o‘zgarishlarga olib kelmaydigan yuqori samarali 

boshqaruvdir. Tabiatdan va tabiiy resurslardan  oqilona foydalanish faoliyati tizimi 

rivojlanayotgan iqtisodiyotning istiqbolli manfaatlarini va odamlar salomatligini 

saqlashni hisobga olgan holda, tabiiy resurslar va sharoitlardan tejamkor 

foydalanishni va ularni qayta ishlab chiqarishning eng samarali usulini ta’minlashga 

qaratilgan. Tabiiy resurslardan  oqilona  foydalanishni boshqarish - bu insonning atrof-

muhitga doimiy ta’siri, bu erda u tabiatni muhofaza qilish va o‘z faoliyati davomida 

nohush oqibatlardan    himoya qilish asosida tabiat bilan munosabatlarni boshqarishni 

bildiradi. 

Tabiiy  resurslardan  oqilona  foydalanish boshqarishning asosiy prinsipi - bu 

iqtisodiyotni  iqtisodiy  ixtisoslashtirish  va  tashkil etish,  jamiyatning  ijtimoiy tuzilishi  

hududning tabiiy resurslariga (potensialiga), ekotizimlarning resurslarni qayta tiklash  

va  atrof-muhitni  tiklash  funksiyalariga, ularning tabiiy qobiliyatiga mos kelishi va 

antropogen  ta’sirlarga bardosh berishidan iboratdir. Tabiiy resurslardan  oqilona  

foydalanishni boshqarishning zaruriy elementlari quyidagilardan tashkil topadi: 

resurslar turlarini iste’mol qilishning optimal rejimlari va ulardan kompleks 

foydalanish; resurslarni   yangilash tezligi va hajmini hisobga olish; resurslarni oddiy 

va kengaytirilgan takror ishlab chiqarishni boshqarish; foydalanilayotgan  landshaft 

(ekotizim) sifatini saqlash; tabiiy resursni olib qo‘yishning salbiy oqibatlarini 

blokirovka qilish va bartaraf etish; ekotizimlarning tabiiy ishlashi va dinamikasini 

hisobga olgan holda eng tejamkor ishlab chiqarishni tashkil etishdan iboratdir. 

Shu bilan birga tabiiy resurslardan  oqilona  foydalanishni boshqarishning 

quyidagi  usullarini ham qo‘llash maqsadga muvofiq bo‘lib, ular quyidagilarni tashkil 

etadi: - tabiiy resurslarni inventarizatsiya qilish va inventarlarini yaratish; -texnologik 

jarayonlarning ekologizatsiyasidir. Tabiiy resurslardan  oqilona  foydalanish 

boshqarishning belgilari: -tabiiy resurslarni qayta tiklash va qayta ishlab chiqarish; 

- er, suv, hayvonlar va o‘simlik dunyosini saqlash; - minerallarni yumshoq qazib olish 

va zararsiz qayta ishlash; -odamlar,  hayvonlar  va o‘simliklar hayoti uchun tabiiy 

muhitni  saqlash; -tabiiy tizimning ekologik  muvozanatini saqlashdir. 

Shu asosda tabiatni oqilona boshqarish ekologiya qonuniyatlarini saqlash, 

mavjud resurslardan foydalanish, saqlash va ko‘paytirishda ratsionalizatsiya asosida 

butun tabiiy tizimning o‘zaro ta’sirini nazarda tutadi. Tabiatdan foydalanishning 

mohiyati turli xil tabiiy tizimlarning o‘zaro sintezining birlamchi qonuniyatlariga 

asoslanadi. SHunday qilib, tabiatni oqilona boshqarishda  biotizimni tahlil qilish, uni 

ehtiyotkorlik bilan ekspluatsiya qilish, muhofaza  qilish va takror ishlab chiqarish, 

iqtisodiyot tarmoqlarini rivojlantirish va inson salomatligini saqlashning nafaqat 

hozirgi, balki kelajakdagi manfaatlarini ham hisobga olgan holda tushuniladi. 

Qolaversa, iqtisodiyotda chiqindisiz  ishlab chiqarishni ham  keng joriy qilish ham 

iqtisodiyotga, ham  tabiatga  juda  katta  foyda keltiradi.  Chiqindisiz  ishlab  chiqarish-

bu o‘zaro bog‘liqlik va izolyatsiyalash tamoyillariga asoslangan resurslar davrlarini 

shunday tashkil etish bo‘lib, bunda  sanoatning  ayrim tarmoqlari chiqindilari 

boshqalar uchun xom ashyo sifatida ishlatiladi, bu esa ulardan to‘liq foydalanishni 

ta’minlaydi. Biroq, sanoatning aksariyat tarmoqlarida ma’lum chiqindilarning 

shakllanishi muqarrar. Haqiqiy maqsad - chiqindilardan maksimal darajada  

foydalanish  bilan  tavsiflangan   kam  chiqindili ishlab  chiqarishga o‘tishdir. Bu esa 

tabiiy resurslardan oqilona foydalanish muammosini hal etishga ham katta yordam 

beradi. Tabiiy resurslardan  oqilona  foydalanish  muammosi  juda  keng  va 

murakkabdir. Shuni  esda tutish  kerakki, tabiatdagi hamma narsa bir-biri bilan 

chambarchas bog‘liq va uning tarkibiy qismlaridan hech biri bir-biridan ajralgan holda 

mavjud bo‘lolmaydi. Ko‘p asrlik iqtisodiy faoliyat davomida etkazilgan zararni jamiyat 

global ekologik vaziyat muammolarini hal qilishga ongli yondashgan taqdirdagina 

tuzatish mumkin. Bu esa shaxs, davlat va jahon hamjamiyatining juda  muhim 

vazifasidir. 

Bundan tashqari, har qanday biologik mavzuni saqlashdan oldin, butun 

agrobiologik tizimni chuqur o‘rganish, bilimlarni egallash va uning mavjudligining 

mohiyatini tushunish kerak. Tabiat va uning qonuniyatlarini bilish orqaligina inson 

uning barcha ne’matlari va resurslaridan oqilona foydalanish, shuningdek, 

odamlarning kelajak avlodi uchun ko‘paytirish va saqlash imkoniyatiga ega bo‘ladi. 

